
Almennir bændafundir

Haldnir verða tveir almennir bændafundir á svæði RHS þriðjudaginn       18. október á eftirfarandi stöðum:


Staðarflöt
kl. 13:30


Sjálfsstæðissalur (Húnabraut 13) Blönduósi 
kl. 20:30

Á fundina mætir Haraldur Benediktsson, formaður Bændasamtaka Íslands ásamt öðrum stjórnarmanni BÍ. Farið verður með hefðbundnum hætti yfir stöðu búvöruframleiðslunnar sem er önnur en oft áður um þessar mundir í megin búgreinum. Reynt verður að átta sig á þróuninni á markaðnum, hvert afurðaverðið er að þróast og þá verða væntanlega umræður um lánamál. Rætt verður um horfur í WTO samningunum, nýjan Búnaðarsamning frá í vor og margt fleira áhugavert. 

Haustfundur LK

Þriðjudaginn 23. október kl. 20:30 verður Landssamband kúabænda með árlegan haustfund sameiginlega hjá Félagi kúabænda í A-Hún. og  Nautgriparæktarfélagi V-Hún. í Félagsheimilinu Víðihlíð.

Þórólfur Sveinsson, formaður LK, mun halda framsögu og kynna stöðu mála í mjólkur- og nautakjötsframleiðslu. Jafnframt mun hann fjalla um ýmis önnur hagsmunamál nautgripabænda.

Sauðfjárgreiðslumark til sölu

Tilboð óskast í  93,4 ærgildi sem gildir frá 1. janúar 2006. Tilboð berist til skrifstofu  RHS Húnabraut 13 Blönduósi eða á tölvupósti  ahun@bondi.is.

Átak í ráðgjöf til kúabænda

Eins og fram hefur komið í Bændablaðinu og víðar hafa forsvarsmenn í mjólkuriðnaði áhyggjur af því að erfiðlega geti gengið að framleiða næga mjólk á yfirstandandi verðlagsári til að uppfylla kröfur markaðarins. Kemur þar ýmislegt til – greiðslumark var aukið í 111 milljón lítra en bæði kúm og framleiðendum hefur fækkað mikið á síðustu árum. Heygæði frá liðnu sumri virðast heldur lakari og breytilegri en undanfarið og þar á ofan hefur tíðin seinni hluta sumars og í haust verið rysjótt víðast hvar á landinu. Allt þetta stuðlar að því að mjólkurframleiðsla er minni en væntingar voru um og þörf er á.

Á fundi stjórnar Samtaka Afurðastöðva í Mjólkuriðnaði sem haldinn var 12 okt. voru gerðar tvær samþykktir, annars vegar um kaup á 4 milljónum lítra af umframmjólk og hins vegar um sérstakt hvatningarálag í mesta skammdeginu, kr. 1.70 á ltr., vegna minnkandi birgða. 

1. Kaup á umframmjólk 

Stjórn SAM lagði til að afurðastöðvar í mjólkuriðnaði óskuðu eftir umframmjólk á yfirstandandi verðlagsári sem næmi 4 millj. lítra. Fyrir þetta magn umframmjólkur verði greitt sem nemur próteinhluta afurðastöðvaverðs – eða 75% af afurðastöðvaverði eins og það verður skráð á árinu 2006. Þær fjórar milljónir lítra sem afurðastöðvar vilja kaupa með þessum hætti af mjólkurframleiðendum svara til um 3,6% af úthlutuðu greiðslumarki verðlagsársins 2005/2006. Hver greiðslumarkshafi hefur því forgang að greiðslu fyrir umframmjólk sem samsvarar því hlutfalli af greiðslumarki hans, eða 3,6%, þó aðeins próteinhluta afurðastöðvarverðs. Það sem kann að vera ónotað að loknu slíku uppgjöri, deilist á þá framleiðendur sem leggja inn umframmjólk og þá í hlutfalli við greiðslumark þeirra. 

Þetta er sama fyrirkomulag og notað hefur verið áður.

2. Hvatningarálag í þrjá mánuði

Nauðsynlegt var talið af hálfu stjórnarinnar að hvetja til aukinnar mjólkurframleiðslu í mesta skammdeginu þar sem framleiðsla mjólkur hefur dregist saman á undanförnum mánuðum og birgðir mjólkurvara minnkað töluvert. Stjórn SAM lagði til að afurðastöðvarnar greiddu hvatningarálag á alla mjólk sem vegin verður inn á tímabilinu 1. nóvember 2005 t.o.m. 31. janúar 2006. Greitt verði mánaðarlega sem nemur 1,70 kr/ltr. á tímabilinu.

Þessar ákvarðanir eru teknar með hliðsjón af áætlun um þróun í sölu mjólkurvara og því er ljóst að heildarmjólkurkaup á verðlagsárinu 2005/2006 gætu því orðið 115 millj. ltr. Ljóst er því að framleiðsluaðstæður kúabænda eru ólíkar því sem oftast hefur verið undanfarin ár.

Ráðgjöf fyrir kúabændur

Til að aðstoða bændur við að bregðast við þessum kröfum eða tækifærum markaðarins hafa Bændasamtökin haft forgöngu um að koma af stað ákveðnu verkefni á landsvísu. Hugmyndin er að ráðunautur heimsæki hvern kúabónda og sameiginlega fari þeir yfir aðstæður hjá hverjum og einum og reyni að átta sig á hvað má betur gera og hvort einhverjir flöskuhálsar séu sem einna helst komi í veg fyrir aukna framleiðslu á viðkomandi búi. Gögn sem ráðunautur getur stuðst við eru t.d. úr skýrsluhadi, niðurstöður tanksýna og heysýna ofl. 

Ýmsi atriði koma svo til álita að ræða við bóndann m.a. :

· hvernig er háttað undirbúningi kúnna fyrir burðinn

· hvernig eru kvígurnar meðhöndlaðar þegar burður nálgast

· hver eru heygæðin á búinu og er nægur forði

· hvaða hey er best að gefa á hverjum tíma mjaltaskeiðs

· er kúnum raðað á bása eftir væntanlegum burðartíma til að auðvelda fóðrun

· hvaða kjarnfóðurtegund er notuð og hentar hún miðað við heygæði

· hversu oft er kjarnfóður/hey gefið yfir daginn

· eru vandræði með frjósemi – kýr halda ekki / beiða ekki

· kálfadauði / kálfasog / vanþrif kálfa

· heilsufar kúnna – súrdoði / bráðdoði / slen

· júgurbólga og frumutala

Mörg önnur atriði má tína til en hugmyndin er að útbúa ákveðin gátlista til að styðjast við en markmiðið er fyrst og fremst að sameiginlega nái ráðunautur og bóndi að greina þá þætti sem betur mega og þurfa að fara í framleiðslunni hjá viðkomandi bónda og ákveða hvernig skynsamlegt sé að bregðast við.

Á næstu dögum munum við því hafa samband við kúabændur á svæðinu og kanna hug þeirra til þátttöku í slíku verkefni en bændur mega einnig gjarnan hafa samband eða senda okkur tölvupóst á ahun@bondi.is. Með von um gott gengi í mjólkurframleiðslunni. /GR

Ormalyf

Ávísun á meiri vöxt og meiri afurðir

Ýmsar leiðir eru færar til að auka tekjur af búrekstrinum. Í þessum pistli verður fjallað um eina þeirra, sem er ormalyf fyrir nautgripina. Vissulega á þessi pistill erindi til annarra búfjáreigenda, þar sem nauðsynlegt er að gefa öllu búfé ormalyf til að auka þroska gripanna og þar með arð búsins.

Allnokkrar athuganir hafa verið gerðar hér á Íslandi á ormalyfsgjöf nautgripa og sauðfjár. Þær sýna allar aukinn vöxt þeirra gripa sem fá ormalyf. Ekki hafa verið gerðar athuganir á afurðum kúa út frá ormalyfsgjöf, en af þessum athugunum má draga þá ályktun að ormasmitaðar kýr skili minni afurðum en ósýktar kýr.

Gripir verða helst fyrir ormasýkingum þar sem þétt er beitt. Þess vegna er nauðsynlegt að huga að því að hafa gripina á rúmum högum og skipta út beitarhólfum.

Mjög gott er að gefa gripum langverkandi ormalyf áður en þeir fara á beit, til að minnka ormasmit úr smituðum högum. Hins vegar virkar ormalyf ekki það lengi að gripirnir geti ekki verið orðnir ormaveikir þegar þeir eru teknir á hús að hausti. Það getur aftur á móti komið í veg fyrir mikið ormasmit í beitilandinu og mikið ormasýkt búfé. Það er því nauðsynlegt að gefa gripum ormalyf þegar þeir koma á hús, sérstaklega þegar þeir koma af beitilandi sem þeir hafa verið á allt sumarið eða úr þröngum högum.

Úr grein Þorsteins Ólafssonar, Sigríðar Bjarnadóttur, Sigurðar Sigurðarsonar og, Guðbjargar Jónsdóttur, í Ráðunautafundi, 1999, s: 200-203)

 “Það er greinilegt að langverkandi ormalyf eykur vöxt gripa sem sleppt er út á beit. Ávinningurinn af þeim vaxtarauka getur þó horfið ef gripirnir smitast af ormum þegar lyfið er hætt að virka. Líklega þarf að endurtaka meðferðina einhvern tíma eftir að lyfið hættir að virka ef gripirnir ganga á landi með ómeðhöndluðum gripum eða landi sem er ormasmitað af einhverjum ástæðum.”  “Ormalyfsgjöfina þarf að endurtaka með jöfnu millibili séu gripirnir ekki fluttir á ósýkt beitiland með stuttu millibili.” 

Geldneyti 

Geldneytum þarf að gefa langverkandi ormalyf áður en þau eru sett á beit til að minnka líkur á smiti. Þegar þau eru svo tekin á hús þarf að gefa þeim ormalyf þar, sem langverkandi ormalyf nær ekki að virka allt beitartímabilið. Yfirleitt eru geldneyti ár eftir ár í sama beitarhólfinu og því mjög líklegt að í því finnist ormasmit. Að gefa geldneytum ormalyf flýtir fyrir þroska þeirra og kvígurnar komast fyrr inn í mjólkurframleiðslu.

Mikið ormasmitaðar kvígur festa síður fang. Þegar þær festa fang komast þær seinna inn í mjólkurframleiðslu og eru horaðri en ósýktar kvígur og þar með skila þær seinna afurðum og minni afurðum en þær hafa hæfileika til.

Mjólkurkýr:

Kýr geta auðveldlega orðið fyrir ormasmiti, þeim er oft ár eftir ár beitt á sömu stykkin, því það er svo auðvelt að hafa þær á stykkjunum nálægt fjósinu. Það er því arðvænleg leið að gefa þeim ormalyf til að bæta heilsufar þeirra og auka afurðir þeirra. Flestum ormalyfjum fylgir sölubann á mjólk í nokkra daga og á kjöt í nokkrar vikur. Það er því ódýr leið að gefa kúnum ormalyfsskammt þegar þær fara í geldstöðu. Þó er til þægilegt ormalyf, sem ekki fylgir sölubann á mjólk. Það þarf ekki að gefa það inn, heldur er því hellt yfir hrygginn á kúnum/geldneytunum. Það virkar bæði á orma innvortis og á óværu í húð. Þar sem lyfinu fylgir ekki sölubann á mjólk er hægt að gefa kúnum það hvenær sem er. 

Einn skammtur kostar um 1.000 kr., en afurðaaukningin gæti gefið margfalt meiri upphæð. Það er þumalfingursregla að fyrir hvern líter sem tekst að auka hæstu dagsnyt kýr má gera ráð fyrir að mjaltaskeiðsnytin aukist um 200 lítra. Þannig að kýr sem skilar í hæstu dagsnyt 30 lítrum mjólkar um 6.000 lítra yfir árið. Með því að fá hana til að skila 35 lítrum í hæstu dagsnyt er búið að ná henni upp í 7.000 lítra yfir árið. 

Með því að gera vel við kýrnar um burð og framan af mjaltaskeiðinu er unnt að auka nyt þeirra og þar með auka arð búsins. Liður í því að gera vel við kýrnar er að sjá til þess að þær séu hraustar og vel undirbúnar undir burðinn. Maður eykur ekki arð búsins með því að spara í aðföngum. Heldur með því að gera það sem hægt er til að gripirnir séu hraustir og heilbrigðir og fái fyrsta flokks fóður þannig að þeir skili þeim afurðum sem upplag þeirra gefur tilefni til.




















GHB
Eyrnamerki í ásetningsfé

Nú er eitthvað farið að skýrast í merkjamálum fyrir ásetningsfé og orðið tímabært að fara að panta merki. Allir bændur skulu hafa pantað merki í ásetningslömb í síðasta lagi 31. október svo ekki er eftir neinu að bíða. 

Rétt er að ítreka það að þeir bændur sem hafa allt sitt fé merkt og skýrslufært skv. kynbótaskýrsluhaldi BÍ eða á annan skilmerkilegan hátt þurfa einungis að merkja ásetningslömb nú í haust. 

Þeir sem eiga fé sem ekki hefur verið einstaklingsmerkt fram til þessa og ekki skýrslufært á neinn hátt þurfa hins vegar að merkja bæði ásett lömb og eldri gripi nú í haust/vetur. 

Hægt er að panta merki í gegnum Bændasamtök Íslands og greiðir Framkvæmdanefnd búvörusamninga fyrir þau. Viðkomandi bóndi verður þó að greiða sendingarkostnað og kostnað við ísetningartöng. Kjósi einhver að kaupa merki hjá öðrum merkjaframleiðanda, sem selur viðurkennd merki, verður að panta þau hjá viðkomandi framleiðanda og greiða úr eigin vasa. 

Hægt er að panta merki með því að senda tölvupóst á mark@bondi.is eða fá aðstoð hjá Ráðunautaþjónustunni til að skrá pöntun á netinu. Einnig verða fáanleg sérstök pantanaeyðublöð sem má póstleggja á hefðbundinn hátt. Eftirfarandi upplýsingar þurfa að koma fram við pöntun:

· Dagsetning pöntunar

· Bæjarnúmer skv. Landsmarkaskrá

· Nafn búfjáreiganda/umráðamanns og kennitala

· Heimili, póstnúmer og póststöð.

· Netfang (ef við á)

· Fæðingarár gripa sem pantað er í

· Lægsta hlaupandi gripanúmer og fjöldi merkja í ásetningsfé 2005

· Gripanúmer í eldri gripi (fæðingarár og þriggja stafa gripanúmer)






AMJ
Sæðingar eða heimanaut
Oftsinnis hef ég ritað pistla þar sem ég hef hvatt kúabændur til að sæða kvígurnar frekar en að nota heimanaut. Ég ætla enn og aftur að feta í það far og “betrumbæta”. Mjólkurkúm í landinu hefur fækkað mikið á undanförnum árum, þar með minnkar virki stofninn í kynbótastarfinu. Þess vegna er nauðsynlegt að sem allra flestar kýr og kvígur séu sæddar og þá um helmingur þeirra með óreyndum nautum, til að fá nógu margar dætur undan þeim óreyndu til að meta gæði nautanna.


Eftir því sem fleiri kvígur koma undan óreyndum nautum eftir því stærri verða dætrahóparnir og þar með öruggari upplýsingar sem við fáum um hvernig kvígur nautin gefa. 

Áhætta við að nota heimanaut:

· heimanautin geta verið ófrjó, sem uppgötvast yfirleitt ekki fyrr en kvígurnar fara allar að ganga upp aftur, og þar með koma þær seinna en ætlað var inn í mjólkurframleiðslu. Það er ekki óeðlilegt að heimanaut séu ófrjó miðað við að allnokkur naut á nautastöðinni komast ekki í sæðistöku þar sem þau eru ófrjó,

· einsleitur afkvæmahópur, sem er afleitt ef nautið gefur lélega gripi, minni framfarir verða í kynbótastarfinu og yfirleitt hafa menn ekki fulla vissu um burðartíma hjá kvígunum. 

· meiri líkur á dauðfæddum kálfum. Í 5. tbl. Freys 2005 er grein eftir Baldur Helga Benjamínsson, Grétar Hrafn Harðarson og Þorstein Ólafsson, þar sem þeir segja frá athugun á vanhöldum kálfa, þar kom fram að 31% kálfa undan heimanautum fæðist dauðir, en 15% kálfa undan sæðinganautum. Þó að heimanaut séu yfirleitt notuð bara á kvígur, þá eru 31% vanhöld mikil, þar sem vanhöld hjá öllum 1.kálfskvígum eru að jafnaði um 21%.

· hætta á slysum. Yfirleitt er mun auðveldara að eiga við sæðingamanninn heldur en nautin. Í það minnsta eru sæðingamennirnir ekki eins sterkir og nautin.

Ef þið eruð í vanda með að láta kýrnar/kvígurnar festa fang, þá er um að gera að hafa samband við okkur hjá RHS, til að hjálpa ykkur við að greina vandann, sem getur verið í ýmsu fólginn. 

